
Нови волонтери на Мировниот корпус  

 

На 29 ноември 2013, 34 нови волонтери на Мировниот корпус, 
кои ќе служат во Македонија, дадоа заклетва пред амбасадорот 
Пол Д. Волерс. Оваа церемонија го одбележа успешното 
завршување на интензивната единаесетнеделна обука, за 
време на која новите волонтери учеа македонски и албански, 
учеа за разновидните култури во Македонија и поминаа 
техничка обука. По давањето на свечената заклетва, новите 
волонтери на Мировниот корпус ќе бидат распоредени во разни 
места низ Македонија. Шеснаесет од нив ќе работат на 
програмата за образование на англиски јазик, а останатите 
осумнаесет ќе помагаат на невладини организации и на 
локалната власт.  
 
Мировниот корпус е присутен во Македонија од 1996 година, 

кога беше потпишан договор помеѓу Мировниот корпус и Министерството за образование на Република 
Македонија. Од 1996 година, над 400 волонтери на Мировниот корпус работеле заедно со нивни колеги 
од Македонија. Училиштата, општините и невладините организации биле домаќини на волонтери од 
различна возраст кои дале свој придонес со нивниот ентузијазам, иновација и експертиза во решавање 
на предизвиците со кои се соочуваат заедниците во земјава. Корените и мисијата на Мировниот корпус 
датираат од 1960 година, кога тогашниот сенатор Џон Ф. Кенеди ги повика студентите од Универзитетот 
на Мичиген да и служат на својата земја во каузата за мир со тоа што ќе живеат и ќе работат во земјите 
во развој. Таа инспирација прерасна во владина федерална агенција посветена на мирот и 
пријателството во светот.  
 
До денешен ден, трите оригинални цели на Мировниот корпус остануваат непроменети:  
1) да им се помага на луѓето од заинтересираните земји во исполнувањето на нивните потреби за 
стручни и искусни луѓе;  
2) да се помогне на луѓето на земјите во кои служат да имаат подобро разбирање за американскиот 
народ; и  
3) да им се помогне на Американците да добијат подобро разбирање за луѓето од другите земји.  
 
 
фото: Триесет и четири нови волонтери на Мировниот корпус во Македонија дадоа заклетва пред 
амбасадорот Волерс.  

